ТЕЛДӘР ИЛЕНДӘ ТЕЛДӘР 
Телдәр – бик тә зирәк малай 
Ярата туған телен, 
Телдәр иленә барған ул 
Алырға аҡыл, белем. 

Ҙур телдәр илендә Телдәр 
Балалар күплегенә 
Аптыраған, 
Сәләм биргән: 
“Һаумы!” – тип ипле генә. 

ТАТАР менән ҮЗБӘК уны 
Ҡосаҡлаған: “Туған!” – тип, 
ҠЫРҒЫҘ менән ҠАРАҒАЛПАҠ 
Яратҡан, ти: “Уңған!” – тип. 

ӘЗЕРБАЙЖАН, ТӨРКМӘН дә: 
“Хуш килдең, Телдәр!” – тигән, - 
ҠАРАСАЙ менән БАЛҠАР ҙа 
Сәләмләп башын эйгән. 

СЫУАШ хатта бейеп киткән, 
Ҡумыҙ уйнаған ЯҠУТ, 
Өзләгән ТЫВА, АЛТАЙ ҙа: 
“Ҡәҙерле һин, - тип, - БАШҠОРТ!” 

Телдәрҙең ҡурай моңона 
Йырлаған ТӨРӨК, УЙҒЫР, 
НУҒАЙ менән ҠАРАЙЫМ да. 
Оҙон булған, ти, был йыр. 

ҠУМЫҠ, ХАКАС сәсәнлектә 
Ярышҡан кемуҙарҙан. 
ҒАҒУЗ менән ДОЛҒАН да 
Ҡалышмаған уларҙан. 

ҠАҘАҠ ҡуш ҡуллап күрешеп, 
Тотторған саптар атын: 
“Һабантуйҙа елдерерһең, 
Данлы бит, БАШҠОРТ, затың”. 

Танышып, бүләк бирешеп 
Бөткәс ҡәрҙәш-туғандар, 
Төрки телдәрҙең тарихын 
Уҡырға ултырғандар. 
(Факиһа Туғыҙбаева)

